
Laqgħa Nru. 32

It-Tnejn, 21 ta’ Frar, 2011

Il-Kumitat iltaqa' fil-Palazz, il-Belt Valletta, fis-7:04 p.m.

MINUTI

THE CHAIRMAN (Onor. Charles Mangion):  Il-Minuti jistgħu jiġu konfermati?  L-Onor. Austin Gatt.

ONOR. AUSTIN GATT (Ministru għall-Infrastruttura, Trasport u Komunikazzjoni):  Mr Chairman, ma naqbilx mal-paragrafu 8 li hemm f’paġna 4 tal-minuti fejn qed jingħad hekk: “Meta l-Onor. Charles Mangion, President tal-Kumitat, qiegħed il-mistoqsija dwar jekk għandhiex tkompli l-investigazzjoni mill-Uffiċċju Nazzjonali tal-Verifika fuq id-dokumentazzjoni ġdida li kienet ġiet ippreżentata, il-Kumitat ivvota hekk:”.  Il-vot ma kienx fuq id-dokumentazzjoni li kien ippreżenta l-Onor. Bartolo imma fuq l-ittra li kien ippreżenta fil-laqgħa preċedenti.

THE CHAIRMAN:  Naqbel miegħek u naħseb li l-minuti għandhom jiġu emendati f’dan is-sens.  Mela qegħdin naqblu li l-Minuti jiġu approvati soġġett dejjem li jkun hemm l-emenda suġġerita mill-Onor.  Gatt.

Il-Minuti ta’ Laqgħa Nru. 31 li saret fil-31 ta’ Jannar, 2011, flimkien mat-traskrizzjoni tal-laqgħa, ġew approvati b’emenda għall-minuti..
THE CHAIRMAN:  Qabel nipproċedu nitlob lill-Awditur Ġenerali u lill-uffiċjali tiegħu sabiex jersqu magħna fuq il-Mejda.

Is-Sur Anthony C. Mifsud, Awditur Ġenerali; is-Sur Charles Deguara, Deputat Awditur Ġenerali; is-Sur Mantoine D’Ambrogio Araci, Manager Special Audits and Investigations, Uffiċċju Nazzjonali tal-Verfika; u s-Sur John Burlò, Senior Official, Uffiċċju Nazzjonali tal-Verifika, u Prof. Ian Refalo, konsulent tal-Awditur Ġenerali, ħadu posthom madwar il-Mejda.

THE CHAIRMAN:  Issa nitlob lis-segretarja tal-Kumitat sabiex taqra l-korrispondenza li rċevejna.

KORRISPONDENZA

L-ISKRIVANA TAL-KUMITAT:  L-ewwel korrispondenza datata 18 ta’ Frar 2011 ġejja mingħand l-iSkrivan tal-Kamra fejn kitbitli hekk:

“Nirreferi għall-ittra tiegħek tal-1 ta’ Frar 2011 indirizzata lill-iSpeaker fejn ikkomunikajtlu t-talba li saret mill-Kumitat dwar il-Kontijiet Pubblici (PAC) biex il-Kumitat dwar ix-Xogħol tal-Kamra jfassal ir-regoli li għandhom jiggwidaw il-PAC fis-smiegħ tax-xhieda.
Ninfurmak li l-Kumitat dwar ix-Xogħol tal-Kamra ltaqa’ nhar l-Erbgħa, 16 ta’ Frar 2011 u beda jiddiskuti din il-materja però minħabba xogħol ieħor fuq l-aġenda, ma kienx possibbli li jidħol f’ċertu dettall fuq il-kwestjoni. Kif intqal u jidher mit-traskrizzjoni li qed nehmez ma’ din l-email, il-kumitat ma wasalx għal consensus biex jagħti gwida fuq din il-materja.  Il-ħsieb huwa li jkompli jikkonsidra u jistudja dan is-suġġett qabel ma tingħata direzzjoni.
Sadanittant qed nehmeż:
1. kopja tal-Ordinanza dwar il-Privileġġi u s-Setgħat tal-Kamra tad-Deputati (Kap 113);
2. estratt mill-Kodiċi ta’ Organiżżazzjoni u Proċedura Ċivili li tirriferi għalihom l-Ordinanza dwar il-Privileġġi b’riferenza għal dokumenti u xhieda;
3. estratt mill-Ordnijiet Permanenti tal-Kamra b’riferenza għal Kumitati Magħżula/Kumitati Permanenti fejn jitkellmu dwar xhieda u dokumenti;
4. traskrizzjoni mill-Kumitat Permanenti dwar ix-Xogħol tal-Kamra fejn ġie diskuss dan is-suġġett nhar l-Erbgħa, 16 ta’ Frar.
Hawn taħt hawn il-links mill-House of Commons website dwar Guide for Witnesses
http://www.parliament.uk/business/committees/committees-archive/international-development/guide-for-witnesses/

http://www.parliament.uk/get-involved/have-your-say/take-part-in-committee-inquiries/witness/

Ġentilment nitolbok tikkomunika din l-informazzjoni lill-Membri tal-Kumitat dwar il-Kontijiet Pubbliċi.”.

Jiena ktibt ukoll lill-Clerk tal-Public Accounts Committee tal-House of Commons fejn staqsejtu xi proċeduri jużaw meta l-Kumitat tagħhom jisma’ ix-xhieda u jekk jagħtux ġurament u r-risposta tiegħu kienet din:

“The situation with witnesses before select committees is that select committees are empowered by the Parliamentary Witnesses Oaths Act 1871 to administer oaths to witnesses, and false evidence can leave the witness open to the penalties of perjury.  By Standing Order No 132, oaths, and affirmations under the Oaths Act 1978, are administered to witnesses before a select committee by the chairman, or by the clerk attending the committee.  However these powers are very rarely used, except where the select committee’s inquiry has a  judicial or other special character.  There are only a few examples in recent years. 

A committee would normally discuss the witnesses it requires some time before a session, though details are often left to the Clerk. As you probably know, Committees have formal powers to summon witnesses, though these are rarely used, and Members of either House of Parliament cannot be required to give evidence.”.

Korrispondenza oħra hija ittra mingħand l-Awditur Ġenerali datata 21 ta’ Frar, 2011, indirizzata liċ-Chairman tal-Kumitat u li tgħid hekk:

“Nagħmel riferenza għas-seduta tal-Kumitat dwar il-Kontijiet Pubbliċi li saret fil-31 ta’ Jannar 2011, fejn tlieta mill-Membri tal-Kumitat ivvotaw favur riżoluzzjoni biex l-Awditur jagħmel investigazzjoni oħra abbażi ta’ dokumentazzjoni li ġiet ippreżentata lill-Uffiċċju Nazzjonali tal-Verifika minn wieħed mill-Membri tal-Kumitat.

F’dan ir-rigward, xtaqt inġib a kunjizzjoni tal-Kumitat informazzjoni ġdida li waslet l-Uffiċċju tiegħi fl-14 ta’ Frar, 2011.  Din hija informazzjoni dwar il-kumpanija sid tal-BWSC, jiġifieri Mitsui Engineering and Shipbuilding Co. Ltd. (MES) u s-Sumitomo Mitsui Banking Corporation.

L-ittra tar-Rappreżentanti legali tal-BWSC f’Malta għandha rapport mehmuż.  L-informazzjoni li hemm fir-rapport mehmuż inġabret mill-General Manager tad-Departiment Legali tal-Mitsui Engineering and Shipbuilding Co. Ltd.  Jista’ jkun li din l-informazzjoni tilqa’ t-talba li saret għal aktar informazzjoni minn xi Membri tal-Kumitat tal-Kontijiet Pubbliċi.”.

Imbagħad għandna l-aħħar ittra li hija datata 18 ta’ Frar, 2011, ġejja wkoll mingħand l-Awditur Ġenerali, hija indirizzata lili bħala s-Segretarja tal-Kumitat, u tgħid hekk:

“Nagħmel riferenza għas-seduta tal-Kumitat dwar il-Kontijiet Pubbliċi li saret fil-31 ta’ Jannar 2011.

L-Uffiċċju Nazzjonali tal-Verifika qiegħed jissottometti kopja ta’ dokumenti li l-Oppożizzjoni kienet għaddiet lill-Uffiċċju s-sena l-oħra wara li kien ħareġ ir-Rapport dwar it-tender tal-Estensjoni tal-power station ta’ Delimara, sabiex jiġu ppreżentati lill-Kumitat.”

THE CHAIRMAN:  Naħseb li naqblu, bħalma dejjem għamilna, li dawn id-dokumenti, once li ġew intavolati huma dokumenti pubbliċi u allura nitlob lis-segretarja sabiex tgħaddihom kollha lill-Membri tal-Kumitat għall-iskrutinju tagħhom.  

Jekk tippermettuli hemm żewġ matters arising li xtaqt nibda bihom sabiex nibdew nistradaw ftit id-diskussjoni tal-lejla.  Kien tqanqal il-punt fl-aħħar laqgħa dwar jekk il-bank involut kienx jismu Sumitomo jew Sumimoto u sussegwentement il-punt kien ġie korrett anke mill-Onor. Bartolo stess fejn ikkomunika miegħi, u milli stajt nifhem ikkomunika wkoll mal-Membri kollha ta’ dan il-Kumitat, li l-bank fil-fatt kien Sumitomo Mitsui Banking Corporation.  Jiġifieri dik il-materja ġiet cleared.  

Meta ntalbet li titkompla l-investigazzjoni mill-Awditur Ġenerali kien tqajjem point of order mill-Onor. Gatt dwar jekk l-awditur għandux l-awtorità li jagħmel tali investigazzjoni.  Jien nixtieq li f’dan il-punt ikun ġust li nisimgħu ftit il-kummenti u l-opinjoni tal-Awditur Ġenerali stess imbagħad niddeċiedu abbażi ta’ dak li jkun qed jgħid.

IS-SUR ANTHONY C. MIFSUD (Awditur Ġenerali):  Sur President, aħna xtaqna nispjegaw li hu importanti f’dan ir-rigward li wieħed jiċċara mill-ewwel li hemm limitazzjonijiet sija tekniċi kif ukoll legali għal dak li jista’ jagħmel l-Uffiċċju Nazzjonali tal-Verifika.  Minn dak li ngħad fil-Kumitat jidher li l-fatti li tixtiequ li jiġu investigati jista’ ikollhom portata internazzjonali.  Naturalment jien m’għandi l-ebda diffikultà li ninvestiga fatti li jiġru hawn Malta imma meta l-investigazzjoni toħroġ ‘il barra minn Malta jqumu l-problemi sija ta’ natura teknika u anke ta’ natura legali u ġurisdizzjonali fuq dak li l-awditur jista’ jivverifika.  Kull investigazzjoni tkun limitata mill-fatt li l-awditur ikun jista’ biss jitlob lil min ikun qiegħed jopera f’Malta - u anke f’Malta lis-settur pubbliku biss għax aħna m’għandniex dritt niġbru dokumenti tas-settur privat - li jipproduċi dokumenti u affarijiet oħra pertinenti għall-investigazzjoni tagħna.  Naturalment l-eżitu ta’ kull eżerċizzju jkun konsiderevolment imdgħajjef minħabba dawn il-limitazzjonijiet.  Jiena xtaqt inġib dan a konjizzjoni tal-Onor. Membri biex ikunu jistgħu jżommu dan f’moħħhom f’kull inkarigu li jiddeċiedu li għandhom jagħtuni.  Irridu ngħidu wkoll li mal-ittra li bgħattna llum hemm anness dokument u rapport li ntbagħat lilna mill-avukati lokali tal-BWSC u l-Membri forsi jistgħu jeżaminaw dan id-dokument imbagħad jiddeċiedu.

THE CHAIRMAN:  Rimarki?  L-Onor. Gatt.

ONOR. AUSTIN GATT:  Jien m’iniex se nikkummenta fuq dak li għadu kif qal l-Awditur Ġenerali imma peeress li saret riferenza għal dak li kont għedt jien fil-laqgħa preċedenti ridt ngħid biss li l-kumment tiegħi kont għamiltu fil-kuntest tal-ittra ppreżentata u l-poteri legali li għandu l-awditur.  Jien fl-opinjoni tiegħi hemm numru ta’ talbiet li jmorru ‘l bogħod ħafna mill-poteri legali li għandu l-awditur biex jinvestiga.  Nerġa’ nenfasizza li din hija l-opinjoni tiegħi; l-awditur għandu l-konsulent legali tiegħu li jagħtih il-pariri hu.  

ONOR. EVARIST BARTOLO:  Mr Chairman, ovvjament id-dokumenti li ressqilna l-awditur jien għadni ma rajthomx imma qed nifhmu li dawk qed jitressqu minn parti interessata u parti mix-xogħol li rridu nagħmlu aħna hu li nivverifikaw l-informazzjoni ġejja minn fejn ġejja.  Parti mill-funzjoni importanti tal-Uffiċċju Nazzjonali tal-Verifika, filwaqt li nifhem il-punti li semma s-Sur Mifsud ...  Minbarra li jkollna informazzjoni li jibgħatulna l-partijiet interessati, xogħolna huwa wkoll li nagħrblu u naraw informazzjoni li tkun ġejja minn sorsi oħra u mhux biss minn partijiet interessati. 

THE CHAIRMAN:  Imma dak li qed jitqanqal huwa li x-xogħol li jrid jagħmel dan il-Kumitat jista’ jagħmlu tramite l-proċeduri. Issa l-ittra ġiet riferuta lill-Awditur Ġenerali u jekk qed nifhem sew hemm partijiet mill-inkarigu li ġie mgħoddi lilu li huwa impossibbli biex jesegwih.   

IS-SUR ANTHONY C. MIFSUD:  B’mod partikolari meta niġu biex niġbru informazzjoni minn ditti privati barranin.

ONOR. AUSTIN GATT:  Issa to be fair – u hawn se niġi ftit mal-Onor. Bartolo – ħafna mill-informazzjoni dwar ix-shareholding structures illum hija available on the internet.  Forsi hawnhekk tista’ tgħidli jekk tridx tikkonferma mar-reġistri oriġinali tal-iStock Exchange ta’ Tokyo.  Jien ngħid li preferibbilment iva, però almenu nistgħu nassumu li dak li hemm fuq l-internet huwa regolari u naslu s’hemm, jiġifieri m’aħniex qed nistennewh imur Tokyo.  

IS-SUR ANTHONY C. MIFSUD:  Għax din qed titlob international investigation.

ONOR. AUSTIN GATT:  Nagħmlu dak li hu possibbli u naħseb li b’hekk kulħadd ikun sodisfatt.

IS-SUR ANTHONY C. MIFSUD:  Nixtieq infakkar li l-ittra li qed tissemma aħna għadna ma rċevejnihiex mingħand dan il-Kumitat.  

THE CHAIRMAN:  Jidher li s’issa għadha ntbagħtet it-transcript u s-segratarja issa tibgħat l-ittra formalment.  

IS-SUR ANTHONY C. MIFSUD:  Jien qed nassumi li fl-ittra jkun hemm imdaħħlin it-terms of reference li jrid jagħtina l-Kumitat.

THE CHAIRMAN:  L-ittra stess hija t-terms of reference in the reason ta’ x’tip ta’ investigazzjoni tista’ tagħmel fil-limitazzjonijiet kollha li int issollevajt.  Jidher li hawn qbil unanimu dwar dan.

Niġu issa għaż-żewġ mozzjonijiet li kienu tressqu fl-aħħar laqgħa mill-Onor. Bartolo.  L-Onor. Austin Gatt.

ONOR. AUSTIN GATT:  Jien għandi l-pożizzjoni ta’ din in-naħa miktuba u nista’ naqraha.

THE CHAIRMAN:  Għall-ewwel mozzjoni jew għat-tieni waħda?

ONOR. AUSTIN GATT:  Għat-tnejn flimkien.  

THE CHAIRMAN:  Jiġifieri se niddiskutuhom it-tnejn flimkien?

ONOR. AUSTIN GATT:  Però l-ewwel irrid nirrimarka li jien kont tlabt rulings fuq l-ewwel mozzjoni.

THE CHAIRMAN:  Iva, fil-fatt kont ġej għalihom.  Fl-aħħar laqgħa l-points of order imqanqla kienu jekk il-mozzjoni kif ippreżentata tikkostitwixxix mozzjoni u jekk tmurx kontra r-ruling tal-iSpeaker li kien jgħid li x-xhieda li jinġiebu hawnhekk irid ikun hemm qbil dwarhom f’dan il-Kumitat.

Għalkemm fl-opinjoni tiegħi l-verbalizzazzjoni tagħha tista’ ma tkunx daqstant preċiża, infakkar ukoll li fl-istess laqgħa l-Onor. Bartolo kien spjega l-motivazzjoni ta’ din il-mozzjoni, u allura b’mod prattiku jien ngħid li għandha tiġi aċċettata bħala mozzjoni li hemm it-talba li x-xhieda li jinġiebu quddiem dan il-Kumitat fil-proċess li għandna quddiemna jkunu aċċettati.  Jekk hemm emenda għal din il-mozzjoni, ovvjament issir imbagħad jittieħed il-vot fuqha.

Kif kien qed jgħid l-Onor. Gatt huwa għandu risposta għaż-żewġ mozzjonijiet u naħseb li aħjar neħduhom waħda waħda.

ŻEWĠ MOZZJONIJIET IMRESSQA MILL-ONOR. EVARIST BARTOLO FIL-31 TA’ JANNAR, 2011

ONOR. AUSTIN GATT:  Il-pożizzjoni tagħna fuq l-ewwel waħda hija sempliċi – fl-ittra tal-Onor. Bartolo mhu qed jiġi propost assolutament xejn u mhu qed jiġi deċiż assolutament xejn.  Jekk l-interpretazzjoni hi li qed jiġi deċiż li - kif għadek kemm għedt inti, Mr Chairman – ix-xhieda jridu jiġu aċċettati – li ma nifhimx xi jfisser – infakkar li hemm ruling tal-iSpeaker li jgħid li jekk il-Kumitat ma jaqbilx fuq ix-xhieda li jkunu jridu jinġiebu allura jrid ikun hemm vot fuqhom.  Allura f’dan ir-rigward jekk jista’ jkun li qed inbidlu xi ħaġa mir-ruling tal-iSpeaker, din in-naħa se tivvota kontra l-mozzjoni biex tkun konformi ma’ dak li ġie deċiż mill-iSpeaker.

THE CHAIRMAN:  Hemm xi kummenti?  L-Onor. Bartolo.

ONOR. EVARIST BARTOLO:  Dan ifisser li mhix se tiġi aċċettata l-lista tax-xhieda mressqa minna?

ONOR. AUSTIN GATT:  Assolutament diġà ġiet aċċettata u vvotata.  L-ittra tiegħek ma ssemmi xejn fuq ix-xhieda.  Jien biex inkun prattiku għax ma nixtieqx li nivvotaw fuq xi ħaġa li sinċerament ...  Jien naċċetta d-dokument bħala dokument tal-pożizzjoni tan-naħa tal-oppożizzjoni dwar dak li għedna aħna, imma sinċerament m’hemmx mozzjoni.  M’hemmx talba fis-sens li “Dan il-kumitat jirriżolvi illi ...”  M’hemmx din il-ħaġa.  Jiġifieri jien, għalkemm ma naqbilx ma dak li hemm, naċċettah kollu u ngħid li għandu jibqa’ fl-inkartament, imma sinċerament I don’t think it is a motion.

ONOR. EVARIST BARTOLO:  Jien sakemm huwa ċar li qed naċċettaw il-lista tax-xhieda u li l-lista tax-xhieda tibqa’ miftuħa biex jekk inħossu l-bżonn tiżdied, m’iniex se nibqa’ ninsisti fuqha.

ONOR. AUSTIN GATT:  Nagħmel dikjarazzjoni formali li naċċettaw il-lista tax-xhieda ppreżentata mill-Oppożizzjoni.  Jekk hemm bżonn li tingħajjat xhieda differenti oħra li la hi fil-lista tagħna u lanqas fil-lista tal-oppożizzjoni ma nsibu ebda oġġezzjoni li nieħdu vot fuq dik it-talba.

THE CHAIRMAN:  Naħseb li fuq dawn id-dikjarazzjonijiet m’għandniex għalfejn nissottomettu din il-mozzjoni għall-vot.  Naqblu?  (Onor. Membri:  Iva)  Mela tidħol fir-records biss u jidħlu fir-records ukoll l-istatements li saru hawnhekk bħala linja gwida ta’ kif għandna nimxu aktar ’il quddiem.  

Niġu issa għat-tieni mozzjoni li qed titlob ir-rikuża tal-Ministru Gatt.

THE CHAIRMAN:  L-Onor. Gatt.

ONOR. AUSTIN GATT:  Mr Chairman, jien għandi r-risposta formali, però nixtieq sinċerament nikkonvinċi lin-naħa l-oħra fuq il-perikolożità ta’ din il-mozzjoni.  Jekk taċċetta l-kunċett li maġġoranza, hi x’inhi l-maġġoranza, tista’ tirrikuża membru tal-Parlament milli jaqdi dmiru f’kumitat jew fil-Kamra – u dan huwa l-prinċipju – tkun qed tistituzzjonalizza d-dittatorjat tal-maġġoranza.  Għax kif tista’ ssir talba biex jien jew ħaddieħor jiġi rikużat, u dik it-talba tiddependi minn maġġoranza jew le, jien allura nista’ nagħmel talba biex nirrikuża lil xi Membru tal-Oppożizzjoni u tgħaddi?  Il-kunċett ma jeżistix fil-Parlament tagħna għar-raġuni sempliċi li l-Parlament mhuwiex il-ġudizzjarju imma huwa l-parti li tiddibatti.  Tant hu hekk li anke fl-iktar pożizzjoni diffiċli ta’ konflitt ta’ interess li tirregolah il-Kostituzzjoni, meta Membru tal-Parlament għandu konflitt ta’ interess huwa mitlub jiddikjarah, però xorta jivvota.  Forsi l-ikbar eżempju ta’ dan huwa meta jsir vot ta’ sfiduċja f’ministru fejn hu stess iqum jitkellem u jivvota fuq il-vot ta’ sfiduċja fih innifsu.  Jien formalment nista’ nitlob lill-iSpeaker jagħti ruling jekk din il-mozzjoni hijiex ultra vires jew out of order, però naħseb l-eżempji li ġibt huma ċarissimi li hija perikoluża ħafna li biss nikkonsidraw dan it-tip ta’ prinċipju.

THE CHAIRMAN:  L-Onor. Bartolo.

ONOR. EVARIST BARTOLO:  Jiena nifhem ir-raġunament tal-Ministru Gatt però naħseb li fiċ-ċirkostanzi mhijiex qed issir b’mod kapriċċjuż jew dwar xi punt trivjali.  Jien kont naħseb li bil-bon sens tal-Ministru Gatt innifsu – jien ngħid anke għar-reputazzjoni tiegħu stess – lanqas kien hemm bżonn mozzjoni bħal din li titolbu li jirrikuża ruħu.  Kellha tiġi minnu, persuna li kien involut daqshekk mill-qrib mal-proċess kollu li qed ninvestigaw, li joffri li ma jibqax iservi fuq dan il-Kumitat sakemm dan il-każ jinstema’.  Bl-ebda mod ma hemm xi ħsieb li tiġi mnaqqsa b’xi mod jew ieħor il-libertà jew il-funzjoni ta’ xi membru fuq dan il-Kumitat.  Din hija ċirkostanza partikolari u sa ċertu punt jien kont diżappuntat għax, għalkemm ir-reazzjoni tal-Ministru Gatt hija prevedibbli, kont nistenna, nerġa’ ngħid fl-interess tiegħu stess, li sakemm nisimgħu dan il-każ, peress li kien imdaħħal mill-bidu sal-aħħar f’dan il-proċess, hu stess jirrikuża ruħu minn dan il-Kumitat għal dan il-każ

Mr Chairman, jekk issa se noqogħdu nitkellmu fuq prinċipji tal-Parlament u tal-Kumitat tal-Kontijiet Pubbliċi nafu li hija anomalija li ministri joqogħdu fuq dan il-Kumitat; nafu li mhijiex prattika tajba, ikun min ikun fil-gvern.  Ma jagħmilx sens li l-eżekuttiv ikun parti minn għodda li jiskrutinja lilu nnifsu.  Issa dan m’għandux x’jaqsam mal-ġudizzjarju u li ħadd mhu imħallef fil-kawża tiegħu nnifsu, imma dan ma jagħmilx sens u jekk irridu nkunu serji m’hemmx għalfejn noqogħdu nargumentaw fuq din.  F’ħafna mill-kumitati tal-kontijiet pubbliċi, il-ministri  jpoġġu fuq in-naħa l-oħra biex iwieġbu għad-domandi li jagħmlu membri parlamentari miż-żewġ naħat.  Aħna nafu li f’pajjiżi serji l-membri parlamentari tal-kumitati tal-kontijiet pubbliċi, kemm jekk ikunu min-naħa tal-gvern u kemm jekk ikunu min-naħa tal-oppożizzjoni, l-ewwel lealtà tagħhom tkun lejn it-taxpayer u li jaraw li ssir accountability.  Min isegwi ftit il-grilling li jsir lill-ministri lanqas jagħraf jekk hux qed jagħmlu membru parlamentari min-naħa tal-gvern jew jekk hux qed jagħmlu membru parlamentari min-naħa tal-oppożizzjoni, imma sfortunatament din it-tradizzjoni f’pajjiżna ma bdejnihiex, anzi jien ngħid li kissirniha.

THE CHAIRMAN:  L-Onor. Gatt.

ONOR. AUSTIN GATT:  Jien ili membru ta’ dan il-Kumitat mil-leġislatura l-oħra u jekk kien hemm xi ħadd li daħal f’dan il-Kumitat proprju biex jiddiskuti dan il-kuntratt kien l-Onor. Bartolo għax qabel kien hawn l-Onor. Sant bħala membru permanenti u meta ġejna biex nibdew niddiskutu t-tender tal-estensjoni tal-power station ġie l-Onor. Bartolo.  Issa jien naħseb li kulħadd jaf li jekk jien kont il-ministru waqt l-għoti ta’ proċess li ma kelli ebda kontroll fuqu – il-proċess tat-tender huwa taħt il-kontroll tal-Ministeru tal-Finanzi u allura għandu jiġi rikużat ukoll l-Onor. Fenech, għalkemm il-Ministru Fenech lanqas m’għandu kontroll fuq il-proċess tat-tenders għax huwa l-kumitat tal-kuntratti li jmexxi t-tenders – żgur li l-Onor. Bartolo kien il-prosekutur with a small “p” fuq dan it-tender.  Allura, se mai, jekk jien għandi noffri li nirrikuża ruħi, multo magis għandu jagħmel l-Onor. Bartolo u mhux bil-kontra, jidħol proprju fiż-żmien meta għandu jagħmilha.

Però l-punt mhuwiex dak, il-punt jibqa’ li għandna talba formali biex nivvutaw fuq rikuża li jekk tiġi aċċettata hija perikoluża għall-Parlament.  Jiena wkoll nixtieq li nkunu bħall-Ingilterra fejn il-backbenchers biss ipoġġu fuq dan il-Kumitat, però ir-realtà hija li qatt ma kien hekk.  Mill-ewwel Kumitat li sar, il-Ministru tal-Finanzi kien ipoġġi fuq dan il-Kumitat u l-prassi f’Malta hi li kull darba li kien jiġi diskuss rapport fuq effiċjenzi, jiġifieri lanqas dawn it-tip ta’ rapporti - niftakar ir-rapport dwar “tomorrow’s schools”, ir-rapport fuq it-trasport u r-rapport fuq it-toroq - dan il-Kumitat dejjem kellu bħala membru l-ministru li kien involut, jiġifieri se mai aħna żviluppajna prassi li hija totalment differenti.  Issa tajba jew ħażina, ir-realtà hawn Malta hija li filwaqt li fl-Ingilterra l-gvern ikollu madwar 300 backbenchers, hawn Malta għalkemm għandna backbenchers ta’ kwalità, kollha huma mpenjati f’xi kumitat.  Mr Chairman, l-appell tiegħi hu li ma niżbaljawx u nivvutaw fuq mozzjoni li tista’ tintuża ħażin ħafna jekk jiġi aċċettat il-prinċipju.   

THE CHAIRMAN:  L-Onor. Helena Dalli.

ONOR.  HELENA DALLI:  Sur President, naħseb l-ewwel ma rridu nagħmlu ċar huwa l-fatt li l-Membri fuq din in-naħa nbidlu fil-proċess normali.  Bħala proċedura fil-grupp parlamentari ġie deċiż li  jispiċċa l-Onor. Alfred Sant u jidħol l-Onor. Evarist Bartolo, però li kieku ma kienx hekk xorta konna nitolbu li min kien hawn hawnhekk kien ma jiġix għal perjodu ta’ żmien biex minfloku jiġi l-Onor. Evarist Bartolo.  L-Onor. Gatt qal li l-Onor. Bartolo huwa l-prosekutur.  Mela hawnhekk aħna mhux prosekuzzjoni qegħdin nagħmlu?  U allura jagħmel sens li r-riċerka li għamel l-Onor. Evarist Bartolo jiġi biha hawnhekk.  M’għandhiex x’taqsam ħaġa ma’ oħra, aħna qegħdin nitkellmu fuq il-persuna li suppost hija answerable għall-mistoqsijiet li qegħdin nagħmlu, li huwa l-Ministru li taħtu ingħata dan il-kuntratt.  Ma nafx x’fiha x’tifhem din u għax m’għandux argument il-Ministru jiġi jgħid li allura b’dak l-argument anke l-Onor. Evarist Bartolo għandu jkun rikużat.  X’għandu x’jaqsam ?!  L-Onor. Evarist Bartolo qed jagħmel mistoqsijiet li ilu jagħmel, għamilhom barra, kitibhom u issa huwa ż-żmien li niddiskutu dan il-kuntratt hawnhekk u qed ikompli bix-xogħol tiegħu hawnhekk.  U lill-Ministru Gatt irrid infakkru wkoll li ma tantx tagħmel sens mhux imbilli joqgħod jgħid kemm ilhom ipoġġu fuq il-Kumitat il-ministri, għax f’każ ieħor – qed nirriferi għal meta dan il-Kumitat iddiskuta r-Radju tal-Mediterran - meta l-affarijiet ma ġewx kif deherlu li kellhom jiġu qal li għandna ninvestigaw lill-Awditur Ġenerali.  Jiġifieri l-fatt li dan il-Kumitat mhuwiex qiegħed jitmexxa bis-serjetà ilha ġejja mhux issa.  Fl-Ingilterra, l-ewwel ma jagħmlu l-membri parlamentari li jkunu fuq il-kumitat u jiġu maħtura ministri, huwa li jirriżenjaw mill-kumitat.  U mhux imbilli qed jgħid il-Ministru, jien naħseb li għandna biżżejjed backbenchers biex ikunu fuq il-kumitati.  Daqshekk għandhom fiduċja fil-backbenchers tagħhom!  Sur President, aħna nibqgħu nsostnu li ma jagħmilx sens li persuna tkun preżenti meta aħna qegħdin nistaqsu u nevalwaw xi ħaġa li ġrat taħtu meta kien ministru; għandu jkun quddiemna jwieġeb għall-mistoqsijiet tagħna.

THE CHAIRMAN:  L-Onor. Tonio Fenech.

ONOR. TONIO FENECH (Ministru tal-Finanzi, l-Ekonomija u Investiment):  Mr Chairman, naħseb li hawnhekk għandna diverġenza proprju fil-prinċipju.  Jiena ma naqbilx li l-Kumitat Permanenti dwar il-Kontijiet Pubbliċi qiegħed hawn biex jagħmel prosekuzzjoni.  Fl-aħħar mill-aħħar dan huwa kumitat ta’ skrutinju.  Safejn naf jien, ma tressqet ebda kap ta’ akkuża lil ħadd, jiġifieri dan mhux tressqet xi kap ta’ akkuża fil-konfront ta’ xi ħadd u issa se ntellgħuh il-qorti.  Safejn naf jien bdejna minn diskussjoni dwar rapport li jitkellem fuq administrative misgivings li setgħu saru aħjar imma li jitkellem b’mod ċar li m’hemmx korruzzjoni, u hemm xi affarijiet li dan il-Kumitat xtaq jiċċara u qbilna li jitilgħu ix-xhieda.  Issa kif dan f’daqqa waħda jfisser li l-Ministru Gatt qed ipoġġi fuq il-bank tal-akkuża u allura ma jistax ikun Membru ta’ dan il-Kumitat, naħseb li fih innifsu huwa kunċett kompletament żbaljat u naqbel hawnhekk mal-Ministru Gatt li qed indaħħlu prinċipji żbaljati.  Il-prassi stabbilita hi li l-ministri dejjem ikunu fuq dan il-Kumitat, jiena bħala ministru tal-finanzi sedenti u l-ministru li jkun responsabbli mill-materja li nkunu qegħdin niddiskutu.  Issa li f’nofs il-logħba rridu niddeċiedu li nbiddlu …  Jiena nżomm mal-Arsenal u nixtieq li fil-logħba li jmiss Messi ma jilgħabx, imma ma jfissirx li mmur biex nirrekużah!  (Interruzzjonijiet)  Jiġifieri naħseb li meta niġu biex nitkellmu fuq dawn l-affarijiet, kulħadd jaqbel li l-ministri huma ‘il hinn minn dan il-proċess, anzi kien hawn dikjarazzjonijiet, anke mill-Oppożizzjoni, li ma kenux qed jippuntaw subajhom lejn il-ministri imma lejn nies oħra, u allura ma nistax nifhem għaliex kellha ssir din it-talba u naqbel mal-Ministru Gatt li naħseb li hija perikoluża bħala prinċipju li ndaħħlu dan il-kunċett bħala metodu fil-Parlament tagħna.  Fl-aħħar mill-aħħar, jekk jidħol dan il-prinċipju, jagħti s-saħħa lin-naħa tal-Gvern mhux lill-Oppożizzjoni.  U aħna qegħdin hawnhekk ukoll biex niddefendu l-kunċett tad-demokrazija.  

THE CHAIRMAN:  L-Onor. Evarist Bartolo.

ONOR. EVARIST BARTOLO: Qisu b’dak li qed nagħmlu aħna, qed nheddu d-demokrazija issa!  

ONOR. TONIO FENECH:   Qed iddaħħal prinċipju …

ONOR. HELENA DALLI:  Qed tiddefendi l-azzjonijiet tiegħek.  Mela d-demokrazija!

ONOR. EVARIST BARTOLO:  Hu x’qed iddaħħal prinċipju! Qegħdin nitkellmu fuq l-accountability u għamilniha ċara li għal dan il-każ biss.  Anke hemmhekk naħseb li konna soft iż-żejjed.  Sur President, nagħmilha ċara li jekk aħna se nivvutaw fuq din il-mozzjoni u f’dan il-Kumitat se nivvutaw kontra għax il-maġġoranza ma taqbilx ma’ dan li qed inressqu - kif kienet impoġġija l-mozzjoni kienet qisha qed titlob lill-Ministru Gatt innifsu biex jieħu dan il-pass - aħna nirriżervaw id-dritt li mmorru fil-Kamra, għax hija l-Kamra li tikkonferma l-Membri maħtura fuq dan il-Kumitat, u hemmhekk inressqu mozzjoni formali fis-seduta plenarja biex fuq dan il-każ -  minħabba ċ-ċirkostanzi nerġa’ ngħid ta’ dan il-każ u għall-motivazzjoni kif spjegajta fil-mozzjoni – nitolbu r-rikuża tal-Ministru Gatt.

THE CHAIRMAN:  L-Onor. Austin Gatt.

ONOR. AUSTIN GATT:  Sur President, jien se nagħmel formalment it-talba tiegħi biex nimxu minn hawnhekk.  Jien ktibt ittra u se naqraha: 

“Fir-rigward tat-tieni mozzjoni din qed titlob affarijiet li huma ultra vires mill-poteri ta’ dan il-Kumitat u għalhekk nitolbu ruling tal-iSpeaker dwar il-validità tal-mozzjoni.  Ir-raġunijiet fil-qosor huma:

(a) l-Oppożizzoni trid li b’vot ta’ maġġoranza “l-Onor. Austin Gatt jiġi rikużat milli joqgħod fuq dan il-Kumitat”.  Ir-raġuni formali għaliex din il-mozzjoni hi ultra vires u out of order hi li l-iStanding Orders tal-Parlament ma jipprovdux li Membru tal-Parlament qatt jista’ jiġi rikużat milli jieħu sehem fix-Xogħol tal-Kamra u tal-Kumitati tiegħu.  Anzi għal kollox il-kuntrarju tant li meta ministru jsirlu vot ta’ sfiduċja jipparteċipa fid-dibattitu u jivvota dwaru nnifsu. 

U hemm raġuni loġika u sempliċi għal dan -  għax li kieku b’maġġoranza tista’ tirrikuża membru kulma għandha tagħmel din in-naħa hi mozzjoni biex nirrikużaw lil kull min ma jogħġobniex mill-Oppożizzjoni.  Allaħares il-mozzjoni tal-Oppożizzjoni hi in order għax ikun ifisser li l-maġġoranza tkun tista’ tirregola waħedha l-kompożizzjoni ta’ dan il-Kumitat.

(b) il-kompożizzjoni tal-kumitati tal-Kamra hija regolata mill-iStanding Orders u l-membri ta’ dan il-Kumitat huma nominati permezz ta’ mozzjoni tal-Kamra tad-Deputati.  Ħadd - inkluż il-maġġoranza ta’ dan il-Kumitat, ma jista’ jbiddel il-kompożizzjoni tal-Kumitat  li jista’ jitbiddel biss b’mozzjoni oħra fil-Kamra tad-Deputati -  kif effettivament jiġri kull darba li xi Membru ta’ dan il-Kumitat ma jkunx se jattendi u jiġi sostitwit b’membru ieħor.

(c) Dan il-Kumitat mhuwiex qorti - għalkemm evidentement hemm min jixtieq jagħmlu qorti - u ma jiġġudika lil ħadd u konsegwentement ma tistax taqbad il-kunċett legali ta’ konflitt ta’ interess li jista’ jkollu mħallef jew maġistrat u testendihom għall-kumitati tal-Parlament. 

(d) Apparti dan, is-suppost motivazzjonijiet tat-talba huma kollha evidentement mhux sostenibbli:

i. L-allegazzjoni li  “ma jistax iħares lejn ix-xogħol ta’ dan il-Kumitat dwar din l-investigazzjoni b’mod oġġettiv u spassjonat” hi evidentement applikabbli wkoll għall-Onor. Bartolo u l-Onor. Dalli;

ii. L-allegazzjoni li xhieda ma jistgħux jesprimu ruħhom b’mod liberu tista’ ssir ukoll fil-konfront tal-Onor. Bartolo li min jaf kemm-il darba attakka xhieda li sejrin jinstemgħu minn dan il-Kumitat.

iii. L-allegazzjoni li: “hi l-prassi li min ikun xhud quddiem kumitat simili ma jkunx preżenti waqt is-smiegħ ta’ xhieda oħra” hi invenzjoni totali għax il-prassi hi għal kollox bil-kontra, kif bilfors trid tkun f’kumitat li jiltaqa’ fil-pubbliku. 

THE CHAIRMAN:  Aktar kummenti?  L-Onor. Helena Dalli.

ONOR. HELENA DALLI:  Nixtieq nagħmel punt wieħed.  Aħna m’għedniex li nkunu bħall-qorti imma li nimxu fuq il-prassi tal-Parlament Ingliż.  

ONOR. TONIO FENECH:  Fil-Parlament Ingliż Ministru lanqas jista’ jixhed.

ONOR. AUSTIN GATT:  Mr Chairman, for the record ngħid li l-prassi tal-Parlament Ingliż timpedixxi milli Membru tal-Parlament jittella’ bħala xhud quddiem kumitat.

ONOR. HELENA DALLI:  Il-prassi tal-Parlament Ingliż hi li kif Membru Parlamentari jsir ministru, ma jibqax fuq il-Public Accounts Committee.  

THE CHAIRMAN:  Il-kompożizzjoni ta’ dan il-kumitat, huwa suġġett għal diskuzzjoni, però mhux illum f’dan il-mument.  Milli nista’ nifhem se jkun hemm talba formali lill-Ispeaker għal ruling u allura naħseb li l-laqgħa tal-lum tieqaf hawnhekk peress li hemm it-talba biex issir mozzjoni fil-plenarja.  

Nixtieq li bil-permess tagħkom nerġa’ inħeġġeġ li l-Kumitat Permanenti dwar ix-Xogħol tal-Kamra jiġi mfakkar biex ilesti wkoll dik il-mistoqsija li konna għamilna dwar il-proċedura li trid tiġi esegwita fil-każ li jittellgħu x-xhieda ħalli almenu inkunu nistgħu kemm jista’ jkun nisbrigaw ix-xogħol ta’ dan il-Kumitat.  Mela dan il-Kumitat huwa aġġornat għal data li tiġi komunikata aktar ’il quddiem.  Nirringrazzjakom.

Fit-7:43 p.m. il-Kumitat aġġorna.

